
ЎЗБЕК ТИЛИДАГИ ТУБ СЎЗЛАР ВА УЛАРНИНГ ФОНОЛОГИК СТРУКУРАСИДАГИ МУАММОЛАР ТАЛҚИНИ
       Жаҳон лингвистларнинг қизиқиши ва ҳайратига сабаб бўлиб келаётган табиий ҳодисалардан бири туркий тиллардаги унлилар уйғунлигини сингармонизм қонуниятига мос келишидир. Бу қонуният ўзбекча фонемаларни ҳам четлаб ўтмаган. Ана шундай фонемаларимиздан бири «ў»га ва у иштирок этган сўзларнинг фаолиятига бир назар ташлайлик. «Ў» фонемали туб сўзлар ҳосиласини текшириш учун, аввало мазкур фонеманинг ўзига тўхталиб ўтиш жоиздир. Ҳозирги ўзбек адабий тилининг шўро давридаги қабул қилинган ва ҳамон ўзгартирилмаган расмий қонуниятига кўра «ў» бир қанот, ўрта кенг, лабланган, орқа қатор унли фонемадир. Аслида-чи? Ғ.Абдурахмонов ва А.Рустамовларнинг қайд этишларича: «Қадимги туркий тилда саккизта унли фонема бўлиб (демак, «ў» фонемаси ҳам азалдан олд қатор ва орқа қатор икки фонема – Ф.Ш), улар бир-биридан қатори, тор-кенглиги, лабланиш-лабланмаслигига кўра фарқ қилади» (1). Бу ҳақиқатни баъзи бир ўзгаришлар билан қошғарийшунос ҳамда навоийшунос тилчиларимиз ҳам исботлашган. Бугунги кунда ҳам «ў» фонемасини тил олди ва тил орқа талаффузли алоҳида-алоҳида фонемалар деган қарашлар мавжуд. Х.Дониёров, Н.Шукуров, Б. Йўлдошевларнингфикрича: «Ҳозирги ёзувимизда қўлланаётган «ў» ҳарфи амалда икки мустақил товушни ифодалашга хизмат қилади («у» ҳарфи ҳам худди шундай). Бу товушлардан биттаси тил олди, юмшоқ фонема, иккинчиси эса тил орқа қаттиқ унли ҳисобланади (2). Н.Турниёзов, Ф.Шодиевларнинг талқин этишича, «»ў» ва «у» товушлари жуфт-жуфт тил олди ва тил орқа унли фонемаларидир. Бизнингча, бу тўрт унли фонемани сақлаб қолиш тилимизнинг ички эҳтиёжидир. Улар деярли барча туркий тилларда ўзаро фарқланади» (3). Б.Тўйчибоевнинг мулоҳазасига кўра: «Аниқ маъно ажратиш хусусиятига эга бўлгандан кейин уларни (тил олди ва тил орқа «ў» фонемаларини ҳам – Ф.Ш.) вариант деб эмас, балки бемалол алоҳида фонема деб изоҳлаш мақсадга мувофиқ бўлур эди» (4)

Энди, бевосита, ҳозирги ўзбек адабий тилида бир ўзакка тиркалган, аслида бошқа-бошқа «ў» фонемали туб сўзларга ва уларнинг ҳосилаларига мурожаат қилайлик. Бундай сўзларга тил олдида талаффуз этиладиган ўт, ўр, тўр, бўл, бўз, ўз, ўй, ўн, ўл, ўч каби ҳамда тил орқада айтиладиган ўт, ўр, тўр, бўл, бўз, ўз, ўй, ўн, ўл, ўч каби лексемалар киради(5). 

«Ўт» сўзи. Ўт шаклидаги сўз тўртта алоҳида-алоҳида сўз бўлиб тил олди талаффузи феъл ва тана аъзоси маъносида ҳам тил орқа талаффузли майса ва олов маъноларида қўлланилади. Ўт сўзидан феъллик маъносида қуйидаги ҳосилалар ясалган: ўтакетган, ўталмоқ, ўтамоқ, ўтар, ўтар – ўтмас, ўтатмоқ, ўтача, ўташмоқ, ўтган, ўтган – кетган, ўтилмоқ, ўтимли, ўтимсиз, ўтинмоқ, ўтинч, ўтирилмоқ, ўтириш, ўиришмоқ, ўтирмоқ, ўтиритмоқ, ўтирғизмоқ, ўтирғич, ўтиш, ўтишмоқ, ўтказгич, ўтказдирмоқ, ўтказилмоқ, ўтказишмоқ, ўтмиш, ўтмоқ, ўтов, ўтроқ, ўтроқлашмоқ, ўтказдирмоқ, ўтказилмоқ, ўтказмоқ, ўтказдирмоқ, ўтказилмоқ, ўтказишмоқ, ўткизмоқ каби.

 Шундай қилиб, «Ўзбек тилининг тараққиёт босқичлари» рисоласи муаллифининг «Ўзбек тили тараққиёт босқичнинг бирор даврида олти унлилик тизимига эга бўлмаган. Туркий тилларнинг дастлабки даврида саккиз унлилилк тизими, ўзбек тили тарихининг барча даврида тўққиз узоқ тарихий босқичининг тадрижий давомидир. Демак, ўз-ўзидан ҳозирги ўзбек тили ҳам тўққиз унлилик тизимига амал қилади» (5) деган амалий ва ҳаққоний талаби кўпчиликнинг мулоҳазаларига якун ясайди.
          Ўй сўзи. Ўй сўзи тил олдида талаффуз этилганда, ўйламоқ, хаёл сурмоқ маъноларидаги сўзлар ҳамда унинг ҳосилаларини билдиради:ўйин, ўйинбоз, ўйинчи, ўйинчиқ, ўйинчоқ, ўйинлараро, ўйламоқ, ўйламсирамоқ, ўйлантирмоқ, ўйлатмоқ, ўйлашмоқ, ўйнамоқ, ўйнатилмоқ, ўйнатмоқ, ўйновчи, ўйноқ, ўйноқи, ўйноқланмоқ, ўйноқлатмоқ, ўйноқлашмоқ, ўйчан, ўйчи каби.


Ўй сўзи тил орқада талаффуз этилса, ўймоқ маъносидаги феълни ва унинг ҳосилаларини ифодалайди: ўйдим-чуқур, ўйдим-чуқурлик, ўйдирилмоқ, ўйдирмоқ, ўйилмоқ, ўйма, ўймакор, ўймакорлик, ўймаламоқ, ўймалатмоқ, ўймоқ- ўймоқ каби.

        Ўй сўзи ва унинг айрим ҳосилалари сингармонизм қонуниятига кўра ёзилганда ўз табиатларини яққол кўрсатади. Масалан, кичик синтаксис нуқтаи назаридан қараганда ўйин сўзи қуйидагича этимологик идизга эга: ўй+ун=ўйун?! Бу мулоҳазаларимизни қисқача изоҳлаб ўтамиз. «Ўзбек тилининг изоҳли луғати»да ўй ва ун нинг қуйидаги маъноларни ифодалаши келтирилган:

       Ўй 1.Бирор кимса ёки нарса ҳақида фикр юритиш, мулоҳаза қилиш жараёни; фикр билиш, фикрлаш, бирор кимса ёки нарса ҳақида ўйлаб қўйилган, миядаги мулоҳаза; фикр, хаёл.

2.Фикран мўлжалланган режа, ният, мақсад.

3.Фикрлаш қобилияти, ақл.

      Ун. 1.Товуш, овоз.

       2.Кўчма маънода: фарёд, нола.


Демак, ўй  дегани фикр дегани, фикр бор жойда ақл бор, ақл бор ерда сеҳр бор, сеҳр бор жойда мўжиза мавжуд, мўжиза бор ерда илоҳийлик бор…

Ун.дегани товуш дегани, товушлар қўшилмаси сўз дегани, сўз бор жойда ҳам сеҳр, ҳам мўъжиза бўлади, шунингдек, илоҳийлик ҳам мавжуддир. 

Кўринадики, илоҳиётга дахлдор ўйун (спорт маъносидаги) сўзнинг асл маъноси эс камолоти, ақл тарбияси, бадан саломатлиги, тобланиш, чиниқиш, мўжизаси каби бир қғанча эзгу мни-фазилатларни ўзида мужассам этган экан. Ўйун орқали ота-боболаримиз фарзандларини жисмонан чиниқтириб ақлини тоблаган, чархлаган экан. Эл шунинг учун ҳам айтар экан: Соғ танда-соғлом ақл!-деб. Ўйун сўзидаги асл маънони ҳамда товушлар уйғунлигини аллома Абдулла Қодирий ҳам яхши билган ва ўринли қўллаган: Кумушнинг сўз ўюни  ёки Отабек Кумушнинг сўз ўюнига ажабланар ва ҳой шайтон, деганидек унга қарар эди (демак, ўюн-ўйун)  каби(7).

Юқоридаги ўт, ўз, ўй каби ўзаги сунъий равишда бир илдизга бириктирилган ўр-ўр, тўр-тўр, бўл-бўл, бўз-бўз, ўн-ўн, ўл-ўл, ўч-ўч каби ўзга-ўзга талаффузли ҳамда бошқа-бошқа маъноли лексемалар ҳам кўплаб ҳсилаларга эгадир. Ушбу мақолада уларнинг ҳосилаларини тўлиқ келтиришнинг имконияти йўқ. Шусиз ҳам аён бўлмоқдаки, «ў» фонемаси ўзбек адабий тилида ҳам иккита-тил олди ва тил орқа талаффузлидир. Улар иштирок этган туб сўзлар ҳам талаффузи ва маъносига қараб алоҳида-алоҳида унли белгиларга (ҳарфларга) муҳтож. Х.Дониёров, Н.Шукуров, Б.Юлдошевлар эса: «Ҳозирги нутқимизда содир бўлаётган («ў» фонемаси билан боғлиқ-Ф.Ш.) бундай камчиликларни санаб адоғига етиш қийин. Шундай чалкашликлардан қутилишнинг бирдан-бир йўли алифбода тил олди ва тил орқа «ў»ни алоҳида белги (ҳарф) билан ифодалашдан иборатдир» -деб мулоҳаза юритишади.
Мухтасар айтганда, туркий тилларда,  жумладан, ўзбек тилида ҳар қандай нутқ товуши фонема ҳисобланар экан, у албатта алоҳида белги (ҳарф) билан ифодаланиши шарт. Зеро, сунъийлик табиийликнинг кушандасидир. Товуш ҳарфга, ҳарф сўзга, сўз гапга, гап тилга, тил миллий ўзликка чамбарчас боғлиқдир. Дарҳақиқат, «ў» фонемаси туб сўзлар ва уларнинг ҳосилаларини янада чуқурроқ тадқиқ этиш, тилимизга кириб олган сунъийликларни бартараф этишга кўмаклашади. Зеро, тилнинг табиий тозалиги асраш, унинг ҳаётига билиб-билмай аралашмаслик кераклигини эколингвистика янада теранроқ кўрсатиб бермоқда. Бу борадаги изланишлар ҳали давом этади.

